
Бұқарқызы Х.

               Жас ғалымдардың ғылыммен айналысуына не кедергі?


     АҚШ-та ғылым болашағы зор саланың бестігіне енген. Осы елдің халқының 52 пайызы ғылымды болашағы зор сала деп санайды. Ал қазақстандықтардың 4 пайызы ғана ғылым болашағына сенеді. Сондықтан біздің елде ғылым​құмарлар аса көп емес. Бұған ғы​лым саласын насихаттаудың тө​мендігі себеп. Мәселен, жас ға​лымдарға арналған ғылыми журналдар жоқтың қасы. Ға​лым​дарға арналған интернет-пор​талдар жұмыс істемейді. Инно​вацияда кенжелеп тұрғанымыз да соның салдары. Бұл туралы кеше Сәкен Сейфуллин атындағы Қазақ агротехникалық университетінің 55 жылдығына арналып ұйым​дастырылған «Жас ғалымдардың Қазақстанның индустриялық-инновациялық дамуындағы рөлі» тақырыбындағы форумда ай​тылды.
      Астанадағы жоғары оқу орын​дары жас ғалымдарының ғылыми және зерттеу қызметі саласындағы ынтымақтастығын әрі қарай да​мыту мақсатында өткізілген фо​румға Қазақ агротехникалық университеті, Л.Гумилев атындағы Еуразия Ұлттық университеті, Астана Медицина университеті, Қазақ гуманитарлық-заң уни​верситеті, Еуразия гуманитарлық институты, Қазақ экономика, қар​жы және халықаралық сауда уни​верситеті, «Тұран-Астана» уни​вер​ситеті, Қазақстан - Ресей уни​​​верситеті және Қазақ Ұлттық Өнер университетінің жас ға​лымдар өкілдері қатысты. 
     Форум жұмысын ашқан Қазақ агротехникалық университетінің ректоры Ақылбек Күрішбаев Ел​басының қолдауымен ғылымды қаржыландыру үздіксіз өсіп келе жатқанын атап өтті. «Ғылыми-зерттеу жұмыстарына 2011 жылы бюджеттен бөлінген қаржы 28,8 миллиард теңге болса, ал 2012 жылы бұл көрсеткіш 49 миллиард теңгеге жетті, бұл былтырмен салыстырғанда 70 пайызға артық» деген ректор жастардың әлі де болса, ғылым саласындағы бар мүмкіндіктерді толық пайдалана алмай жүргенін тілге тиек етті. Оның айтуынша, жас ғалымдар аға буын доктор, профессорлардың көлеңкесінен шығып, қанаттарын еркін сермеп ұшып кете алмай жүр. Соның бір дәлелі, елдегі ғы​лым докторларының 48 пайы​зының жасы 60-тан асқан. Ғалым​дардың орта жасы - 55-те. 

     Ал «Болашақ» халықаралық бағдарламалары орталығы» ак​цио​нерлік қоғамының прези​денті Саясат Нұрбекұлы жас ғалым​дардың шетелде стажировкадан өту мүмкіндігінің мол екенін ай​тып, жан-жақты мағлұмат берді. Мәселен, бұдан былай ғылыми ста​жировкадан өту үшін бұрын​ғыдай кепілзат қойылмайды. Оның айтуынша, «Болашақ - жа​бық бағдарлама, ол қалталылар мен шенеуніктердің балаларын ғана оқытатын бағдарлама» деген қатып-семген тар түсініктің кө​бесін сөгу керек. «Бұлай ойлаған​нан гөрі, құжаттарыңызды тапсы​рып, бақ сынап көріңіздер. Бір өкініштісі, біз инженерлік-тех​ни​калық салаға көп жеңілдік жаса​ғанымызға қарамастан, әлі де гума​нитарлық саланы таңдайтын​​дар көп. Мәселен, «Болашақ» бағдар​ламасының 65 пайызы гу​манитарлық салаға таңдау жаса​ғандар», - деді ол. 
      Саясат Нұрбекұлы жас ғалым​дарға биотехнология ғылымы саласында бірінші орында тұрған АҚШ-та стажировкадан өтуге кеңес берді. Өйткені соңғы кезде аталған бағдарламамен шетелге біліктілік арттыруға баратын​дардың 46 пайызы Ұлыбританияға таңдау жасайды екен. Бұл - ағыл​шын тілін жедел меңгеру мақ​са​тында жасалатын таңдау. Ал Оң​түстік Азия елдерін таңдай​тындар 11 пайыз, оның басым бөлігі Қы​тайды қалайды. Ал Франция, Ис​пания елдеріне сұраныс күрт тө​мендеген.
     Бұл жиында жас ғалымдардың ғылыммен беріле айналысуына шет тілін білмеуі мен баспананың жоқтығы кедергі келтіретіні ай​тыл​ды. Бұл мәселені Қазақ агро​тех​никалық университеті өзінше шешіп жатыр екен. Мәселен, уни​верситет қаржысына оқу орнының ғалымдарына арнап баспана салынбақ. Ал ғалымдардың шет тілін меңгеруі үшін университет қабырғасында шет тілдерін тегін оқытатын курс ашылғаны да осы форумда белгілі болды. 
     Жиын соңында Астана қала​сының жоғары оқу орындары Жас ғалымдары кеңесінің төрағалары ынтымақтастық жөніндегі ме​мо​рандумға қол қойды. Одан кейін ел​орданы көгалдандыру мақса​тын​да алғаш рет «Гүлдей бер, Аста​нам» акциясы ұйымдастыры​лып, Есілдің сол жағалауында фо​​рум қатысушылары «Жас ға​лым​дар аллеясында» ағаш отырғызды.



